Nafarroako Parlamentuko Mahaiak, 2016ko otsailaren 1ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Izquierda-Ezkerrako foru parlamentarien elkarteak aurkezturiko mozioa, zeinaren bidez Nafarroako Parlamentuak bat egiten baitu prostituziora bideratutako emakumeen eta haurren trafikorik gabeko hirien sarearekin.

2. Nafarroako Parlamentuko Aldizkari Ofizialean argitara dadin agintzea.

3. Mozioa Herritarrekiko eta Erakundeekiko Harremanetako Batzordean izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

José Miguel Nuin Morenok, Izquierda-Ezkerrako foru parlamentarien elkarteko eledunak, Legebiltzarreko Erregelamenduarekin bat, honako mozio hau aurkezten du, Osoko Bilkuran eztabaidatu eta bozka dadin.

Prostituzioan dauden emakume eta gizonezkoen patua aldatzeko, beharrezkoa da sistema ekonomiko justu eta jasangarri bat planteatzea, bi sexuak berdintasunean kontuan hartuko dituena. Horien patua aldatzeko mafien aurka ekin behar da, gure herrian ezartzen laguntzen dieten lege permisiborik onartu gabe. Horien patua aldatzeko beharrezkoa da emakumeen eskubideak, bigarren mailako eskubideak izan ordez, benetan izan daitezen giza eskubideen parte. 

Diotenez, prostituzioa betidanik izan da. Gerrak, tortura, haurren esklabutza, milaka pertsona gosez hiltzea, horie ere betidanik izan dira, baina horrek ez du frogatzen zilegitasunik edo baliorik dutenik. Prostituziorik gabeko mundu bat irudikatu behar dugu, era berean lortu baitugu irudikatzen esklabutza, apartheid, genero-indarkeria, infantizidio eta emakumeen genitalen ebaketarik gabeko mundu bat. Hori da bide bakarra, koherentziari eusteko gizartean eta hezkuntzan berdintasunari buruz erabili ohi ditugun diskurtsoen eta benetan egiten eta sustatzen ditugun jokabideen artean. 

Horregatik, inplikazio aktiboa eduki behar dugu, inoiz baino handiagoa, eta konpromiso horri hasiera emateko bat egin behar dugu prostituziora bideratutako emakumeen eta haurren trafikorik gabeko hirien sarearekin. 

Hori guztia dela-eta, ondoko erabaki proposamena aurkeztu dugu:

1. Nafarroako Parlamentuak bat egiten du prostituziora bideratutako emakumeen eta haurren trafikorik gabeko hirien sarearekin. 

2. Nafarroako Parlamentuak Gobernu zentrala premiatzen du legea benetan aplika dadin, emakumeen eta haurren trafikoa eta horretan ari diren proxenetak eta mafiak jazartzeko. 

3. Nafarroako Parlamentuak erabaki du mozio hau Gobernu zentralari eta Diputatuen Kongresuko eta Senatuko parlamentu-taldeei igortzea. 

